
八脈交會八穴 

衝脈公孫穴主治歌 

原文 

九種心疼病不寧。結胸翻胃食難停。酒食積聚腸鳴見。

水食氣疾膈臍疼。腹痛脅脹胸膈滿。瘧疾腸風大便紅。胎衣

不下血迷心。急刺公孫穴自靈。 

 

註釋 

九種心疼者，曰飲、曰食、曰風、曰冷、曰熱、曰悸、曰蟲、曰注、曰去來

痛。結胸者，胸滿硬痛也。 

  翻胃者，朝食暮吐，食難停留也。傷酒、傷食積滯，腸胃雷鳴，水食氣疾，

膈間臍腹疼痛，兩脅作脹，胸膈滿悶，瘧疾，腸風大便下血，以及婦人胞衣不下，

瘀血上攻迷心，皆宜刺此公孫穴，則立應也。 

 

 


